
Haturstalan á útvarpsstøðini R7 
kom rættiliga í brennidepilin, eftir 
at tingmaður talaði harðliga at. Pauli 
Trond Petersen kennir seg særdan 
av til dømis at hoyra Óla Breckmann 
tosa um fólk úr Asia sum »skeivoygd 
knetti«. Tingmaðurin hevur tveir ætt­
leiddar synir úr Asia, og hann kennir 
seg særdan av tí, ið javnan verður 
borið fram í sendingini hjá gamla 
blaðstjóranum á Dagblaðnum.

Sjálvandi er tað ikki upp til polit­
ikarar at gera av, nær ein miðil fer ov 
langt. Og sjálvandi er tað heldur ikki 
upp til løgtingsfólk at revsa ein miðil, 
sum til dømis R7, við at nokta honum 
miðlastuðul.

Beinleiðis haturstalum hava vit 
havt í ríkiligt mát av í føroyskum 

miðlum. Tíbetur er tað mesta hæs­
að av, so hvørt sum onnur fólk eru 
komin fram at miðlunum, sum hava 
onnur virði, enn summi av teimum 
gomlu høvdu.

At R7 grevur ein gamlan royndan 
haturstalara fram er valla av tilvild. 
Tað er ein háttur at seta seg í fokus og 
at føra politikk uppá, um enn tað er 
langt uttan fyri sømiligt mark. Men 
sum útgangsstøði ikki ólógligt.

Men hevði tað ikki verið fyri júst 
Paula Trond Petersen, so hevði R7 
ikki fingið miðlastuðul í fjør. Pauli 
Trond Petersen var ein teirra, sum 
talaði harðliga ímóti upprunaliga 
uppskotinum um miðlastuðul, tí 
»Miðlahúsið fór at fáa ov nógvar 
pengar«, sum hann segði av tingsins 

røðarapalli. 
Í upprunaliga uppskotinum til 

miðlastuðul vórðu strangari krøv til 
miðlarnar. Eitt nú at fleiri fólk skuldu 
vera í starvi umframt tann, sum 
ábyrgdina hevði. R7 hevði ikki ein 
gang eina heila ársløn til ein journal­
ist í roknskapinum fyri 2016 og hevði 
tí ikki fingið part av miðlastuðlinum í 
fjør, um Pauli Trond Petersen og Páll 
á Reynatúgvu ikki fingu broytt upp­
skotið, so tað meira var ein íverkset­
arastuðul enn ein stuðul til virknar 
miðlar. 

Tað er so eitt politiskt val, sum 
tingfólk hava gjørt. Upprunin til 
miðlastuðulin var, at privatir miðlar 
skuldu fáa part av lýsingarpengu­
num, sum Kringvarpið fór við. Talan 

var um harða kapping, har privatir 
miðlar ongan kjans høvdu at kappast 
við Kvf – sum ikki einaferð, har tað 
privata ikki megnar at kappast við 
tey við landskassanum í rygginum.

Við broytta kringvarpsgjaldinum 
fekk Kvf ríkiligt av pengum, og tí 
skuldi miðlastuðul vera ein afturber­
ing av lýsingarpengum. Trupulleikin 
er tó, at lýsingarpengarnir eru flutt­
ir til amerikanskar sosialar miðlar 
ístaðin og gagna tí ikki føroyskum 
miðlafyritøkum.

Sjálvandi eiga miðlarnir sjálvir at 
vanda sær. Um ikki, so er tað eitt mál 
fyri dómsvaldið. Um valið stendur 
ímillum at politikarar skulu stýra 
miðlunum, ella at droppa miðlastuð­
ulin, so droppið heldur miðlastuðulin.

Tað eru als ikki politikarar, 
sum skulu stýra miðlunum

Tað var ikki uttan svørðslag, 
at vit fingu húsini á Eir­
argarði 14 og 16. Fólk vóru 
fyri og ímóti, at bygt varð 
á sjúkrahúsøkinum.  Málið 
endaði í Løgtinginum.  

Burtur úr tí kom fyrst ein 
løgtingssamtykt og so aftur 
ein nøkur ár seinni. Báðar 
ásannaðu, at varð ikki bygt 
á Eirargarði, bleiv einki bygt 
tá. Men samtykt varð eis­
ini, at tað, sum bleiv bygt í 
framtíðini, skuldi byggjast 
í smærri eindum runt um í 
landinum. Og soleiðis er tað 
gjørt.

Vit, sum eiga okkara á Eir­
argarði, leggja ikki fót fyri 
at nýtt verður bygt í Suður­
streymi, tað er harðliga til­
trongt. Men eingin fer væl 
av, at annar fer illa.  Okkara 
gomlu á Eirargarði 16 eru 
ikki øðrvísi enn onnur gom­
ul fólk. Tey vilja vera heima 
sum longst. Og vit, sum av­
varðandi, mugu siga tað fyri 
tey, tí tey eiga eingi orð, duga 
ikki at tala fyri seg í orðum. 

Men eyguni tala og ótti 
kemur á summi, tí tey skilja 
ikki, hvat hendir. Nú biðja vit 

bara um, at bøtt verður um 
gamla heim teirra, so húsfólk 
og starvsfólk fáa frægari um­
støður.

Nú eru vit aftur í 70ára 
stríðnum. Hesaferð er nið­
urstøðan hjá teim ráðandi at 
byggja nýtt. Men fyrst skal 
byggjast eitt harðliga til­
trongt barnaheim og so sam­
býli í Hoyvík, áðrenn nakað 
verður bygt til tey, sum í dag 
búgva á Eirargarði 16. Hetta 
liggur so langt frammi í tíð­
ini, at fleiri av teimum og vit 
avvarðandi neyvan uppliva 
tað. Tí er tað okkara bøn bara 
tað, at bøta um hjá teimum, 
sum hava uppiborið, at tey 

og teirra starvsfólk fáa betri 
umstøður. 

Tað er soleiðis, at fleiri 
nýggj fólk eru flutt inn í sein­
astuni, og vit eru kunnað um, 
at fleiri koma aftrat. Hetta 
átti ikki at latið seg gjørt, fyrr 
enn neyðugar ábøtur vórðu 
gjørdar, so at tað gerst meira 
liviligt og arbeiðsligt í hús­
unum. Komu ikki ung fólk 
inn at búgva, var natúrligt 
fráfall, sum tað eisini er, tey 
gomlu sluppu at vera heima 
sum longst og húsini tómd­
ust so líðandi. Tey ungu í dag 
krevja aðrar umstøður enn 
tær eru á Eirargarði 16 í dag.

Eingin fer væl av, at annar fer illa

Fyrrverandi forsetin í Kata­
lonia, Carles Puigdemont, 
fer at umboða Katalonia á 
ráðstevnuni um tjóðskap­
arligan sjálvsavgerðarrætt, 
sum Tjóðveldi skipar fyri í 
Norðurlandahúsinum fríggj­
adagin 12. oktober. 

Umboðið úr Skotlandi 
verður Kenneth Gibson, ting­
maður úr skotska tjóðskap­
arflokkinum, SNP, og úr Ný 
Kaledonia kemur leiðarin í 

fullveldisrørsluni har, Dan­
iel Goa. 

Formaðurin í Tjóðveldi, 
Høgni Hoydal, fer at leggja 
fyri. Tjóðveldi skrivar í 
tíðindaskrivi, at ráðstevnan 
byrjar kl. 13.15 fríggjadagin 
í Skálanum í Norðurlanda­
húsinum. Hon er almenn, og 
at atgongdin er ókeypis.

Puigdemont til Før­
oya at vitja tjóðveldi

Hanus og Helena Samuelsen við dóttrini Janu, sum er eitt av 
búfólkunum á Eirargarði  í Havn

Magni Arge, fólkatingsmaður fyri Tjóðveldi, og Carles 
Puigdemont, fyrrverandi forseti í Katalonia, tá hann vitjaði á 
Christiansborg í januarmánaði


